
ACHILLEA MELLIFOLIUM L. O‘SIMLIGINING FITOKIMYOVIY TARKIBI VA XALQ 

TABOBATIDA QO‘LLANILISHI 
 

ФИТОХИМИЧЕСКИЙ СОСТАВ И ПРИМЕНЕНИЕ РАСТЕНИЯ ACHILLEA 
MELLIFOLIUM L В НАРОДНОЙ МЕДИЦИНЕ 

 
PHYTOCHEMICAL COMPOSITION AND USE OF ACHILLEA MILLEFOLIUM IN 

TRADITIONAL MEDICINE 
 

Tugizova Iqbol Shomurod qizi 
Genetika va o‘simliklar eksperimental biologiyasi instituti tayanch doktoranti 

I.Sh .Tugizov a A chil lea mellifol ium  l.  o‘sim ligin ing fito kimyoviy t arkibi va xalq t abobat ida qo‘l lan ilishi  

 
Annotatsiya 

Mazkur tahliliy maqola Achillea millefolium o‘simligining fitokimyoviy tarkibi va xalq tabobatida qo‘llanilishiga 
bag‘ishlangan. O‘simlikning kimyoviy tarkibida flavonoidlar, alkaloidlar, efir moylari, taninlar, kumarinlar va 
seskviterpenlar kabi biologik faol moddalar mavjudligi aniqlangan. Ushbu moddalar A. millefolium o‘simligidan tibbiyotda 
yallig‘lanishga qarshi, og‘riqni kamaytiruvchi, antibakterial, antifungal va antioksidant xususiyatli vosita sifatida 
foydalanish imkoniyatini beradi. Tahliliy maqolada o‘simlikning xalq tabobatidagi qo‘llanilishi, jumladan qon ketishini 
to‘xtatish, oshqozon-ichak muammolarini bartaraf etish, asab tizimi kasalliklarini yengillashtirish va nafas yo‘llari 
kasalliklarida samarali vosita sifatida qo‘llanishi haqida batafsil ma’lumot keltirilgan. Ma’lumotlar A. millefolium 
o‘simligining dorivor ahamiyatini ta’kidlab, uni kelajakda yanada chuqur o‘rganish va klinik tadqiqotlar asosida yangi 
davolash usullarini ishlab chiqish zarurligini ko‘rsatadi.  

Аннотация 
Данная аналитическая статья посвящена фитохимическому составу и применению растения 

Achillea millefolium в народной медицине. В химическом составе растения выявлены биологически активные 
соединения, такие как флавоноиды, алкалоиды, эфирные масла, танины, кумарины и сесквитерпены. Эти 
соединения обосновываютcя использованием растения A. millefolium в медицине как средство с 
противовоспалительными, обезбаливающими, антибактериальными, противогрибковыми и 
антиоксидантными свойствами. В статье подробно описаны способы применения растения в народной 
медицине, включая остановку кровотечения, устранение желудочно-кишечных проблем, облегчения 
заболеваний нервной системы и лечение дыхательных путей. Приведённые данные подчеркивают 
лекарственную ценность растения A. millefolium и необходимость дальнейших исследований и клинических 
испытаний для разработки новых стратегий лечения.  

Abstract 
This review article focuses on the phytochemical composition and traditional medicinal uses of Achillea 

millefolium. The chemical composition of the plant has been found to contain biologically active compounds such as 
flavonoids, alkaloids, essential oils, tannins, coumarins, and sesquiterpenes. These compounds make A. millefolium a 
valuable medicinal plant with anti-inflammatory, analgesic, antibacterial, antifungal, and antioxidant properties. The 
article provides detailed information on its use in traditional medicine, including stopping bleeding, addressing 
gastrointestinal issues, alleviating nervous system disorders, and treating respiratory diseases. The data highlight the 
medicinal importance of A. millefolium and emphasize the need for further research and clinical trials to develop new 
therapeutic strategies.  

 
Kalit so‘zlar: Achillea mellifolium, flavonoidlar, kumarinlar, antioksidant ta’sir  
Ключевые слова: Achillea millefolium, флавоноиды, кумарины, антиоксидантное действие. 
Key words: Achillea millefolium, flavonoids, coumarins, antioxidant effect 

 
KIRISH 

Achillea mellifolium o‘simligi Qoqio‘tkabilar (Asteridae) kenja sinfi, Qoqio‘tnamolar 
(Asterales) qabilasi, Qoqio‘tdoshlar (Asteraceae Dumort.) oilasi, Bo‘yimodaron (Achillea L.) 
turkumiga mansub ikki jinsli ko‘p yillik o‘simlikdir [1]. Bu turkum 100-140 dan ortiq turdan iborat 
bo‘lib, asosan Yevropa va Osiyoda, kamroq turlari esa shimoliy Afrika va Shimoliy Amerikada 
uchraydi [2; 3; 4]. O‘zbekiston hududida 5 turi aniqlangan [5]. A. mellifolium asosan fitokimyoviy 

tarkibi va farmakologik faolligi tufayli ko‘plab an’anaviy va zamonaviy dori-darmonlarda qo‘llaniladi. 
A. mellifolium asosiy efir moylari 1,8-sineol, kamfora, borneol, α- va β-pinen kabi 
monoterpenoidlarni o‘z ichiga oladi, bu birikmalar o‘simlikning yalig‘lanishga qarshi, og‘riqni 
kamaytiruvchi va mikroblarga qarshi xususiyatlarini ta'minlaydi [6]. Shuningdek, A. millefolium 
o‘simligining efir moylari mukolitik va spazmolitik ta’sir ko‘rsatishi bilan tanilgan. O‘simlik tarkibida 
flavonoidlar, masalan, apigenin, lyuteolin va kversetin mavjud bo‘lib, ular antioksidant va 
yallig‘lanishga qarshi ta'sirga ega [7]. A. millefolium o‘simligi xalq tabobatida uzoq vaqtdan beri turli 
kasalliklarni davolashda qo‘llanib kelinmoqda. O‘simlik tarkibidagi birikmalar o‘simlikning turli 
terapevtik xususiyatlarini ta'minlaydi, shu jumladan yallig‘lanishga qarshi, og‘riqni kamaytiruvchi, 
antibakterial, antifungal, antioksidant, va boshqa foydali ta'sirlar ko‘rsatadi [8].  

METODOLOGIYA 
Oldingi yillardagi ilmiy adabiyotlar tahlil qilinib, Achillea mellifolium L. o‘simligining 

fitokimyosi, tibbiyotdagi qo‘llanilishi bo‘yicha ahamiyatli ma’lumotlarni tahlil qilishga harakat qilindi. 
Ushbu tadqiqot doirasida Web of Science, Scopus va Google Scholar kabi eng muhim ilmiy 
ma’lumotlar bazalariga murojaat qilindi. Mazkur tahliliy maqola uchun eng muhim ma’lumotlarni 
aniqlash maqsadida tanlov jarayonida fitokimyoviy komponentlar, antioksidant faollik, antibakterial 
faollik va o‘simlikning (Achillea millefolium) dorivor xususiyatlari kabi kalit so‘zlardan foydalanildi. 

 
Achillea mellifolium o‘simligining fitokimyoviy tarkibi A. mellifolim o‘simligi murakkab 

fitokimyoviy tarkibga ega hisoblanadi. Ilmiy izlanishlar natijasida o‘simlikda tibbiy jixatdan katta 
axamiyatga ega bo‘lgan bir qator birikmalar aniqlangan (1-jadval) [9]. 

1- jadval 
Achillea mellifolium o‘simligining fitokimyoviy tarkibi 

Kimyoviy birikma Tarkibdagi miqdori (mg/g) Faoliyati Manba 
Apigenin 5 mg/g Antioksidant, yallig'lanishga 

qarshi 
10 

Lyuteolin 4 mg/g Yallig'lanishga qarshi, 
antimikrob 

11 

1,8-Sineol 2 mg/g Og‘riqni kamaytiruvchi, 
mikroblarga qarshi 

12 

Kumarinlar 6 mg/g Antioksidant, antimikrob 13 
Beta-Pinen 3 mg/g Yallig‘lanishga qarshi 14 
Kamfora 1.5 mg/g Spazmolitik, mukolitik 15 

Monoterpenoidlar: A. millefolium barglari va gullaridan olingan efir moylarining taxminan 
90% ini monoterpenoidlar tashkil qiladi. Gullar tarkibida borneol (16,51%), 1,8-sineol (9,80%), β-
pinen (5,31%), α-pinen (4,64%) yuqori konsentratsiyalarda, shuningdek, kamfora (8,37%) mavjud. 
Barglarida esa borneol (12,32%), 1,8-sineol (10,51%), β-pinen (9,33%) va α-pinen (8,82%) yuqori 
konsentratsiyalarda mavjud [14; 16; 17]. 

Seskviterpenoidlar: O‘simlikda terapevtik ta’sir ko‘rsatish bilan birga, o‘ziga xos aromatik 
ahamiyatga ega bo‘lgan seskviterpenoidlar ham topilgan. Ali va boshq. (2017) ma’lumotlariga 
ko‘ra, o‘simlikdagi seskviterpenoidlar: seskviterpen lakton efir, alfa va beta seskviterpen lakton-diol, 
paulitin, isopaulitin, dezatsetilmatrikarin va boshqalardir [16]. 

Flavonoidlar: O‘simlikning turli qismlaridan olingan flavonoid glikozidlari quyidagilardan 
iborat: resveratrol, morin, miritsetin, naringin,  kversetin, kempferol, apigenin, lyuteolin, kastitsin, 
xrizosplenol-D, artemetin, akasetin, salvigenin va boshqalar [16; 17]. 

Shunungdek o‘simlik tarkibida kumarinlar ham aniqlangan bo‘lib, bu moddalar o‘simlikning 
farmakologik xususiyatlarida muhim o‘rinni egallaydi [13]. Yuqoridagi nomlari keltirilgan birikmalar 
turli xil tadqiqotlar davomida A. mellifolium o‘simligining turli organlaridan ajratib olingan va 
o‘rganilgan (2-jadval) [8].  

2- jadval 
A. millefolium organlaridagi asosiy biologik faol birikmalar sinflari 

Biologik faol modda sinfi Maxsus misollar Asosiy organ 
Flavonoidlar Apigenin, lyuteolin, quercetin, rutin Barglar, gullar 

Fenol kislotalar Kofe kislotasi, xlorogen kislotasi, salitsil kislotasi Barglar, 
poyalar 

Efir moylari Kamazulen, 1,8-sineol, alfa- va beta-pinen, 
borneol 

Gullar, barglar 

Taninlar Gidrolizlanuvchi va kondensatsiyalangan taninlar Barglar, gullar 
Polisaxaridlar Arabinoza, galaktoza Poyalar, ildizlar 
Terpenlar va 
seskviterpenlar 

Bisabolol, alfa- va beta-pinen, borneol Gullar, barglar 

Sterollar Beta-sitosterol Barglar 
 
Achillea mellifolium o‘simligining xalq tabobatidagi ahamiyati 
A. millefolium o‘simligi xalq tabobatida uzoq vaqtdan beri turli kasalliklarni davolashda 

qo‘llanib kelinmoqda. O‘simlik tarkibidagi fitokimyoviy birikmalar o‘simlikning turli terapevtik 
xususiyatlarini ta'minlaydi, shu jumladan yallig‘lanishga qarshi, og‘riqni kamaytiruvchi, antibakterial, 
antifungal, antioksidant va boshqa foydali ta'sirlar ko‘rsatadi [18]. 

A. mellifolium o‘simligining asosiy xususiyatlaridan biri – qon ketishini to‘xtatish. Undagi 
taninlar va efir moylari qon tomirlarini mustahkamlaydi va tezda qon oqishini kamaytiradi. Bu 
sababli burun qonashida, bachadon qon ketishida jarohat va kesiklarda qon to‘xtatuvchi vosita 
sifatida qo‘llaniladi. Bunda quritilgan o‘simlikning damlamasi yoki siqib olingan sharbatini to‘g‘ridan-
to‘g‘ri qonayotgan joyga ishlatish mumkin [19]. 

A. mellifolium oshqozon-ichak tizimi kasalliklarini davolashda oshqozon yarasi, gastrit, 
diareya (ich ketishi), meteorizm (ichak gazlari) va ovqat hazm qilish muammolarida keng 
qo‘llaniladi. Bunday hollarda 1 osh qoshiq o‘simlik 1 stakan qaynoq suvga damlab, ovqatdan oldin 
ichiladi. Bu nafaqat hazm qilishni yaxshilaydi, balki ichaklardagi yallig‘lanishni ham kamaytiradi [20; 
21]. 

Shuningdek A. mellifolium tomoq og‘rig‘i, yo‘tal, shamollashda yordam beradi, balg‘amni 
yumshatadi va organizmdagi yallig‘lanishni kamaytiradi. Nafas yo‘llari kasalliklarida iliq damlama 
sifatida kuniga 2-3 marta ichiladi yoki damlama yordamida tomoq chayiladi [22]. 

A. mellifolium asabiylik, stress va uyqusizlikda ham foydali. U organizmni bo‘shashtiradi va 
asab tizimiga ijobiy ta'sir ko‘rsatadi. Shuningdek qandli diabed kasalligida qondagi qand miqdorini 
pasaytirish maqsadida qo‘llaniladi [23].  

Tibbiyotda turli xil kasalliklarda qo‘llanilish maqsadida A. mellifolium o‘simligidan turli 
biologic faol moddalar ajratib olingan 3- jadval. 

A. mellifolium o‘simligi xalq tabobati va zamonaviy tibbiyotda keng miqiyosda qo‘llaniladi. 
Ammo o‘simlikni uzoq muddat va ko‘p miqdorda qo‘llash tavsiya etilmaydi, shuningdek allergik 
ta’siri tufayli shifokor maslahati bilan qo‘llashingiz lozim. 

3- jadval 
Achillea mellifolium turli kasalliklarga qarshi o‘simlik sifatida 

Kasallik nomi Ta’sir etuvchi 
modda nomi 

Ta’sir etuvchi 
modda sinfi 

O‘simlik qismi  Manba  

Ko‘krak saratoni β-pinen Monoterpenoid  Barg  24; 25 
Yo‘tal va nafas 
kasalliklari  

Kamfora  Terpenoid  Barg  22; 26 

Asab kasalliklari  Linalol  Monoterpenoid  Barg  23; 27 
Hazm qilish 
kasalliklari 

Betonitsin Alkaloid  O‘simlikning 
barcha qismlari 

19; 28 

Qon ketish  Betonitsin  Alkaloid O‘simlikning 
barcha qismlari 

19; 28 

Yalig’lanish va yara 
kasalliklari  

Apigenin  Flavonoid  O‘simlikning 
barcha qismlari 

27; 29 

XULOSA 
Achillea millefolium o‘simligi o‘zining keng tarqalgan fitokimyoviy tarkibi va xalq tabobatidagi 

ahamiyati bilan mashhur. O‘simlik tarkibida alkaloidlar, flavonoidlar, glikosidlar, xolin, efir moylari, 
azulen, salitsil kislota, kumarinlar, borneol, kamfora kabi bir qator biologik faol birikmalar mavjud. 
Ushbu birikmalar o‘simlikka turli farmakologik xususiyatlar, shu jumladan yallig‘lanishga qarshi, 
og‘riqni kamaytiruvchi, antioksidant, antifungal, antiseptik ta'sirlarni taqdim etadi. Xalq tabobatida 
oddiy bo‘yimadoronning ahamiyati juda katta bo‘lib, asosan yallig‘lanish, og‘riqni bartaraf etish, teri 
kasalliklarini davolash, oshqozon-ichak tizimi muammolarini bartaraf etish va qandli diabet 
kasalligida qondagi glyukoza miqdorini me’yorida saqlab turish uchun keng qo‘llaniladi. 

